
Perutusan Pengerusi
Yayasan Pendidikan C heras

Assalamualaikum  Warahmatullahi Wabarakatuh dan Salam Sejahtera.

Sekalung   tahniah    dan   apresiasi   diucapkan    kepada   Jabatan   Pendidikan   Wilayah Persekutuan  Kuala Lumpur atas  kejayaan cemerlang  membangunkan  
bidang  pendidikan ke arah kecemerlangan demi melonjakkan  sektor pendidikan  selaras dan sejajar dengan harapan dan hasrat Kementerian Pendidikan Malaysia 
dalam memacu transformasi pendidikan setanding dengan  negara-negara maju.

Guru  merupakan  penggerak  utama  dalam  menggilap  kemenjadian  dan  potensi  murid. Guru juga  merupakan  aset  negara yang tidak ternilai  
harganya.  Murid  yang  cemerlang sama  ada  dalam   bidang   akademik,   kokurikulum   dan   sahsiah   adalah   hasil  didikan sempurna  daripada  
guru-guru.  Oleh yang demikian,  selaras  dengan  tema  hari  guru  kali ke-47 pada tahun  ini,  iaitu  ‘Guru  Pemacu  Transformasi  Pendidikan’,  guru  
berperanan sebagai agen transformasi  pendidikan dan mereka jugalah  merupakan  penggerak dasar-dasar pendidikan  ke arah kecemerlangan.

Sambutan  hari  guru  diadakan  pada  setiap  tahun  untuk  menghargai   dan  mengiktiraf sumbangan serta jasa guru dalam merealisasikan  
pendidikan berkualiti. Dalam menyahut cabaran  semasa,  setiap  guru  harus  memaksimumkan  kualiti  pendidikan  seperti  mana yang 
dihasratkan  dalam  Pelan  Pembangunan  Pendidikan Malaysia (PPPM)  2013 - 2025 untuk melahirkan modal insan yang seimbang dari 
semua aspek dan kemenjadian murid. Aspirasi ini selari dengan harapan tinggi ibu bapa dan kementerian. 

Pada kesempatan ini, saya ingin mengucapkan  Selamat Hari Guru kepada warga pendidik kerana telah menjalankan  tanggungjawab  
yang diamanahkan dengan penuh intergriti dan sentiasa  menyanjung   etika   keguruan  sepanjang   masa  demi  melahirkan   insan  
yang berilmu dan berakhlak mulia.

Transformasi   pendidikan   mestilah   mengambil   kira   kepercayaan,   budaya  dan   nilai masyarakat  Malaysia. Transformasi  
pendidikan  haruslah  bermula dengan  guru menerusi kesedaran diri, sifat positif dan kemahuan membina ilmu serta kemahiran diri 
seterusnya, mampu  menterjemahkan  elemen   pendidikan   abad  ke-21  melalui  kemenjadian  murid secara holistik.

Akhir kata, dengan komitmen guru, perubahan yang diingini dapat dicapai sekaligus merancakkan   pelbagai  program  pembangunan   
pendidikan  yang  diatur.  Saya  berdoa semoga  semua  guru  diberi  kesihatan  dan  kesejahteraan  supaya  dapat  terus  menabur bakti  
kepada  anak  bangsa  dalam  menyumbang  kepada  kecemerlangan  untuk menghasilkan modal insan yang berkualiti.

DATUK SERI SYED ALI BIN TAN SRI SYED ABBAS AL HABSHEE

Terima Kasih Cikgu dan Selamat Hari Guru 2018

Perutusan Timbalan Pengarah Pendidikan
Jabatan Pendidikan WP Kuala Lumpur

Assalamualaikum  Warahmatullahi  Wabarakatuh  dan Salam Sejahtera.

Alhamdulillah,  bersyukur kita ke hadrat Allah S.W.T kerana dengan  limpah kurnia dan keizinan-Nya,   dapat   kita  bersama-sama   meraikan  
Perayaan   Hari  Guru  Peringkat Wilayah  Persekutuan  Kuala  Lumpur  Tahun  2018  dalam  suasana  yang  meriah  dan sejahtera. Tahniah  dan syabas  
kepada warga pendidik di Wilayah Persekutuan Kuala Lumpur atas segala sumbangan  bakti yang tidak terbatas dan berterusan dalam usaha 
mendidik modal insan yang bakal menerajui negara dan berdaya saing dalam pelbagai bidang di peringkat global.

Perayaan  Hari  Guru  kali ini  bertemakan  ‘Guru  Pemacu  Transformasi  Pendidikan’. Tema  ini  amat  signifikan   dengan   peranan   guru   
dalam   menjayakan   transformasi pendidikan  negara dan menyahut  cabaran  Pelan  Pembangunan  Pendidikan  Malaysia (PPPM) 

2013-2025. Pada peringkat Gelombang 2 PPPM (2016-2020), guru perlu memainkan  peranan  sebagai  pemacu  dalam  memastikan  
transformasi  negara dapat dicapai dengan lebih cepat dan berkesan.

Guru  sebagai  agen  transformasi  pendidikan  perlu  sentiasa  bersedia  untuk  berubah, berdaya tahan, futuristik,  dan mempunyai  
world class thinking.  Guru juga  merupakan penggerak utama anjakan kualiti kemenjadian murid dengan mengoptimumkan  
potensi murid yang berpengetahuan,  berkemahiran  aras tinggi, berkeperibadian dan beridentiti nasional yang  kukuh. Justeru,  
selain mengintegrasikan pengetahuan,  kemahiran, dan pengalaman, guru juga perlu menguasai pedagogi Abad ke-21 untuk 

memastikan pembelajaran bermakna berlaku dalam kalangan murid. 
Guru berada di barisan hadapan dalam pelan transformasi pendidikan negara. Para guru memainkan peranan penting dalam 

merealisasikan transformasi di peringkat akar umbi pendidikan.   Saya   percaya   dan   yakin   bahawa   dengan   adanya   semangat  kerja 
berpasukan, tanggungjawab  bersama, dan komitmen yang tinggi dalam kalangan warga pendidik, kita berupaya menterjemahkan semua 

dasar dan aspirasi negara melalui pendidikan yang berkualiti.

Akhir kata,  saya sekali lagi  merakamkan  ucapan terima  kasih dan tahniah kepada para guru atas segala usaha dan pengorbanan yang 
dilakukan selama ini. Saya berharap agar semua warga pendidik Jabatan Pendidikan Wilayah  Persekutuan Kuala Lumpur dapat meneruskan 
kecemerlangan  pendidikan negara.  Selamat Hari  Guru.

“GURU PEMACU TRANSFORMASI PENDIDIKAN”

TUAN HAJI ISMAIL BIN MUSA

